
KUALA LUMPUR (25 MEI 2023) – Laporan Tahunan SUHAKAM untuk tahun 2020 telah 

dibentangkan di Parlimen dan dijadualkan untuk perbahasan pada 6 Jun 2023. Laporan ini 

memberi fokus kepada isu hak asasi manusia yang meruncing di Malaysia khususnya ketika 

pandemik Covid-19. Bab khusus mengenai Covid-19 dan hak asasi manusia mengetengahkan 

pelbagai isu dan langkah dalam menangani kesan wabak tersebut terhadap hak asasi manusia. 

Laporan tersebut juga mengetengahkan mengenai aktiviti promosi dan peningkatan kesedaran 

hak asasi manusia termasuk pembangunan modul hak asasi manusia untuk Polis Diraja 

Malaysia (PDRM) dan Institut Pendidikan Guru (IPG). Sejumlah 756 aduan diterima sepanjang 

Perintah Kawalan Pergerakan (PKP) dan Perintah Kawalan Pergerakan Bersyarat (PKPB), 

dengan 375 aduan di Ibu Pejabat, 311 dan 70 aduan masing-masing daripada Pejabat Sabah dan 

Sarawak. 

Laporan itu juga membincangkan enam bidang tematik iaitu Orang Asli, pemerdagangan 

manusia, pelarian dan pencari suaka, perniagaan dan hak asasi manusia, Islam dan hak asasi 

manusia, perkauman, diskriminasi kaum dan xenofobia serta isu hak asasi manusia yang lain. 

Pelantikan Pesuruhjaya Kanak-Kanak yang pertama pada 2019, disusuli dengan penubuhan 

Pejabat Pesuruhjaya Kanak-Kanak (OCC) memberi fokus kepada bidang utama iaitu kanak-

kanak tanpa kewarganegaraan, hak kanak-kanak untuk mendapat pendidikan, perkahwinan 

kanak-kanak serta cadangan untuk menarik balik reservasi di dalam Konvensyen mengenai 

Hak Kanak-kanak (CRC). 

SUHAKAM menghargai sokongan yang tidak berbelah bahagi daripada Perdana Menteri YAB 

Dato' Seri Anwar Ibrahim terhadap hak asasi manusia serta YB Dato' Sri Azalina Othman Said, 

Menteri di Jabatan Perdana Menteri (Undang-undang dan Reformasi Institusi), atas komitmen 

yang konsisten dan bersungguh-sungguh dalam menekankan keperluan agar Laporan Tahunan 

SUHAKAM dibentangkan dan seterusnya dibahaskan di Parlimen.  Besar harapan kami agar 

Ahli-ahli Parlimen mengambil peluang ini untuk membahaskan dan membincangkan isu-isu 

kritikal mengenai hak asasi manusia. 

Untuk maklumat terperinci mengenai Laporan Tahunan SUHAKAM, sila layari 

www.suhakam.org.my . Laman web ini menyediakan maklumat yang komprehensif mengenai 

laporan tersebut, termasuk hasil dapatan, syor dan maklumat tambahan berkaitan isu hak asasi 

manusia di Malaysia. 

